
VICTORIA MORENZA DOFORNO, deputada provincial do GRUPO SOCIALISTA da 
Deputación de Ourense, en base ó previsto na Lei de Bases Reguladora do Réxime 
Local, ó artigo 91 e 97, entre outros, do R.O.F. e ó Regulamento da Corporación 
presenta unha MOCIÓN PARA ESIXIR Ó GOBERNO CENTRAL QUE PARALICE A 
TRAMITACIÓN DO ANTEPROXECTO DE LEI DO ABORTO POR ATENTAR 
CONTRA A LIBERDADE DA MULLER A DECIDIR SOBRE A SÚA MATERNIDADE 

 
EXPOSICIÓN DE MOTIVOS 

 
O anteproxecto de Lei de Protección da Vida do Concibido e dos Dereitos da Muller 
Embarazada supón un retroceso de máis de tres décadas cando ata agora España 
contaba cunha normativa de referencia en toda Europa. Trátase dunha lei clasista, 
discriminatoria, hipócrita e innecesaria que trata ás mulleres como persoas tuteladas ó 
restrinxir os supostos do aborto e pór tantas trabas que abortar en España será algo 
inalcanzable. 
 
Interromper o embarazo deixará de ser un dereito como ata agora nas primeiras 14 
semanas. Redúcense os supostos e limítase a posibilidade das mulleres a acollerse ós 
mesmos. Desaparece o suposto de malformación, enfermidade incurable e anomalía 
fetal incompatible coa vida que existiu dende o ano 1985. Segundo recolle o 
anteproxecto do PP que o feto teña un problema de saúde, por moi grave que sexa xa 
non é motivo legal para abortar. 
 
So se admiten 2 supostos: Violación  e grave perigo para a vida e a saúde física ou 
psíquica da muller. Recupérase así o coladeiro do dano psicolóxico se o feto ten 
problemas de saúde da lei do 85 ó que se acollían a maioría das mulleres. Pero o 
procedemento é máis longo e complicado porque terá que estar acreditado pola firma 
de 2 médicos, que non poderán ser os mesmos que vaian practicar o aborto, como ata 
agora e tampouco poderán traballar no mesmo centro no que se practique o aborto. 
 
Tamén se incorpora o dereito á obxección de conciencia xeneralizado cando ata agora 
só afectaba ós médicos que practicaban o aborto. Isto conleva un cambio significativo 
porque a nova lei contempla que calquera profesional poderá alegar obxección de 
conciencia, é dicir, non só aqueles que participan directamente na intervención, o que 
inclúe incluso ó persoal que ofrece información. 
 
Detrás deste anteproxecto de lei, co que non están de acordo nin a sociedade dun 
xeito xeneralizado nin a maioría das forzas políticas, atópanse a imposición dos 
esquemas morais arcaicos do PP, as presións da igrexa católica máis retrógrada e os 
grupos provida que esixen unha contrareforma aínda máis radical. O que se pretende 
é a volta ó modelo tradicional  no que se aspira a que a maternidade e a permanencia 
da muller no fogar volten a ser os perfís imperantes. O illamento do goberno de Rajoy 
respecto á oportunidade desta reforma demóstrase no feito de que non se consultou a 
un grupo de expertos para facer a reforma nin se tivo en conta a opinión da Sociedade 
Española de Xinecoloxía e Obstetricia (SEGO), que agrupa a 9.000 profesionais). 
 
O dereito ó aborto ten que seguir sendo unha opción persoal, non unha obriga. Privar 
ás mulleres do dereito a decidir sitúa a España á cola de Europa. É inadmisible que 
coa nova lexislación as mulleres pasemos a ser clasificadas como inmaduras e 
incapaces para decidir sobre a maternidade. Con este retroceso nos dereitos das 
mulleres ponse en perigo a súa saúde e sitúase ós profesionais vinculados á práctica 
do aborto nunha situación de inseguridade xurídica. 



 

 
Grupo Provincial Socialista 

Rúa Progreso, 32 – 2º andar 
32003 Ourense 

Tlf. 988 385 203 Tlf/Fax. 988 385 178 

 

email: gruposocialista@depourense.es 
facebook: gruposocialista.depourense 
twitter: SocialistaDepou 

 
Preténdese criminalizar ás mulleres que queiran interromper a xestación e o contexto 
no que nos vai situar é o da volta á clandestinidade, ó medo, e ós vos charter a 
Londres para as mulleres con recursos. A partir de agora o Goberno do PP pretende 
decidir por nós, tratándonos como seres incapaces e coartando a nosa liberdade. 
 
Pero os efectos de esta reforma non quedan só aí, senón que desaparecerán as 
medidas para fomentar o acceso a métodos anticonceptivos seguros e de última 
xeración e os programas específicos de planificación familiar. Non se inclúen ademais 
as medidas anunciadas por Gallardón en marzo de 2012 sobre a violencia de xénero 
estrutural. 
 
A situación na que queda a muller recrudécese pola derrogación de facto da Lei de 
Dependencia ou da intención de que as ameazas en violencia machista deixen de ser 
un delito para converterse en falta. A lei coloca á muller en posición de minoría de 
idade, quedando subordinada ás decisión que adopten terceiras persoas, que poderán 
decidir sobre algo que condicionará a súa vida para sempre. A conclusión é que o 
Estado decide en qué casos pode abortar unha muller en función das crenzas 
relixiosas dunha parte da sociedade, o que significa un atentado á convivencia e unha 
condea ó sexo feminino a un aborto inseguro e clandestino. A muller non só pasa a 
non ser dona das súas propias decisións, senón que se converte nunha vítima. 
 
Con esta contrareforma situámonos á cola de Europa e estamos ofrecendo unha 
imaxe dun país rancio que se aferra a un pasado que custou décadas sobrepasar. O 
anteproxecto do PP colócanos ó mesmo nivel que Malta ou Andorra nas leis 
retrógradas do aborto e alónxanos da liña progresista xa iniciada e que tardamos 
demasiado tempo en consolidar.  

 
Por todo elo é que o Grupo Socialista somete a consideración do Pleno a seguinte  

PROPOSTA DE ACORDO: 

 Esixir ó Goberno Central que paralice a tramitación do anteproxecto de lei 
do aborto por atentar contra a liberdade da muller a decidir sobre a súa 
maternidade. 

 
En Ourense a  26 de decembro de 2013 
 

Asdo.: Victoria Morenza Doforno 
 

 
 

-SR.PRESIDENTE DA DEPUTACIÓN PROVINCIAL DE OURENSE 
 
 


